
пен əлеуметтік желілер қазіргі заманның ақпарат тасымалдаушы болып табылатындықтан, олардың 

өзіндік сараптамалық көзқарастар ұсынылды.  

Аннотация 

Кіріспе 
Құқықтық сананы қалыптастыру ісіндегі бұқаралық ақпарат құралдары мен əлеуметтік желілердің 

рөлі тек ғылыми ортада ғана емес, сонымен қатар қоғам ішінде де қызу пікірталас тудыратын тың 
маңызды жəне өзекті тақырып болып табылады. Ғылыми жұмыс тақырыбынан көрініп тұрғандай, мəселе 
БАҚ-тың қазіргі кейпі, құрылымы, қоғамдағы рөлі, əлеуметтік желілердің таралу ауқымы, негізгі 
контенті, заң аясында бақылануы, меншік нысаны жəне ғылыми тұрғыда зерттелуіне арналады. 

Бұқаралық ақпарат құралдары, соның ішінде теледидар, радио, газеттер адамдарға, əсіресе жас 
ұрпаққа үлкен əсер етеді. Ол өскелең ұрпақтың пікірі мен ұстанымын қалыптастыруда маңызды рөл 
атқарады. Қазіргі уақытта жас ұрпаққа бұқаралық ақпарат құралдары, соның ішінде əлеуметтік желілер 
негізгі ақпарат тасымалдаушы құрал. Жастар бұқаралық ақпарат құралдарына еліктейді жəне олар 
жастардың киінуіне, сөйлеу мəнеріне немесе мінез-құлқына əсер етеді. 

БАҚ жəне əлеуметтік желілер жаңа білім алуда таптырмас құрал. Пандемия уақытында бүкіл əлем 
жастары негізгі білімді онлайн форматта БАҚ жəне əлеуметтік желілер арқылы алып отырды. Ғаламтор 
арқылы жас ұрпақтың əділдік туралы пікірі қалыптасады. Дұрыс сарындағы бағдарламалар жастардың 
волонтерлік ішкі талпынысын оятады, Отандық арналардағы жобалар балаларды хайуанаттарға 
жанашырлық білдіруді, кітапхана мен мұражайға барудың пайдасын, əлсіздерге немесе мұқтаждарға 
қолдау көрсетуді үйретеді. Заң туралы нақты білімі жоқ жастар үшін теледидар мен ғаламтор үлкен 
өмірге алғашқы қадам. Жастардың оқыту дағдыларын жақсарту үшін арналарда адам құқығы мен 
міндеттері туралы бейне роликтер мен арнайы даярланған бағдарламалар ұсыну қажет. 

Бұқаралық ақпарат құралдарын, əлеуметтік желілерді жастардың əлеуметтенуі мен заңға 
бағынушылық ұстанымын дамытуында, ойлау қабілеттерін дамытуға көмектесуде пайдалануға болады. 
Мемлекет теледидар, газет-журналдар, ғаламтор мүмкіндіктерін ұтымды пайдалан алса, онда ол оқу мен 
дамудың үлкен оң əлеуетіне ие болуы мүмкін.  

Гипотеза 1 
Мақаланың негізгі гипотезасы БАҚ пен əлеуметтік желілердің заңға бағынушылық мінез-құлықты 

қалыптастырудағы негізгі күш екендігіне қарамастан мемлекет пен қоғам тарапынан толыққанды 
қолданылмауы. Теориялық тұрғыда бұл мəселені зерттеумен айналысқан авторлардың осындай шешімге 
келу негіздемесі беріледі. 

Гипотеза 2 
БАҚ пен əлеуметтік желілердің заңмен байланысы жəне əсері, адам құқықтары мен бостандықтарын 

қорғау мен жариялау саласындағы орны мен ролі. Бұқаралық ақпарат құралдарының заңға бағынушылық 
мінез-құлқыны қалыптастыруға назарын аудару жəне моральдық-этикалық тəрбие беруде əлеуметтік 
желілердің пайдасы мен зияны. БАҚ пен əлеуметтік желілер жастардың мінез-құлқына əсер ететін басты 
сыртқы фактор. 

Əдіснама. 
Қойылған мақсаттарға жету жолында шетелдік жəне отандық авторлардың ғылыми еңбектеріндегі 

эмпирикалық жолмен дəлелденген пікірлері, диссертация қорытындылары, отандық баспа беттеріндегі 
тақырып аясындағы сұхбаттар жəне жеке тұжырымдар алынды. Шетелдік БАҚ жəне əлеуметтік 
желілердің отандық аналогтармен салыстырмалы түрде зерделенуі демократияны орнатудағы түрлі 
бағыттар мен əдістерді тану үшін қажет болды. Демократияның таралуының негізгі көрсеткіштері елдегі 
құқықтық тəрбиенің шынайылығы мен тереңдігін айқындайды. 

Нəтижелер. 
Қазіргі заманда бұқаралық ақпарат құралдары біздің күнделікті өміріміздің ажырамас бөлігіне 

айналды. Бұқаралық ақпарат құралдары тек ақпарат пен ойын-сауық көздері ғана емес, олар сонымен 
бірге байланыс құралы. Мұхиттар мен тауларға қарамастан біз басқа адамдармен байланыс орнатамыз. 

Бұқаралық ақпарат құралдарын пайдалану көп бос уақытты қажет ететіндіктен, олардың негізгі 
көрермендері жастар мен зейнетке шыққан азаматтар. Күнделікті өмірде масс медианы дəстүрлі жəне 
балама деп бөлуге болады. Дəстүрлі бұқаралық ақпарат құралдарына кітаптар, баспасөз, радио, теледидар 
кіреді, ал балама бұқаралық ақпарат құралдарына спутниктік жəне кабельдік теледидар, мультимедиялық 
компьютерлер, сонымен қатар əлеуметтік желілер кіреді. 

Ғаламтор мен теледидар алдында көп уақыт өткізетін жастар өздерінің оларға қатысты тəуелділігін 
аңғармайды. Баланың күнделікті өміріне енген БАҚ құралдары олардың қызығушылықтарының кең 
ауқымын қамтиды. Сондықтан, ғаламтор мен теледидар балалардың күнделікті өміріне енген. 
Теледидарлық бағдарламалар өте тартымды жəне бір уақытта бірнеше сезім мүшелеріне əсер етеді. 

Теледидар мен ғаламтор арасында бəскелестік бар болғанымен екеуі де қоғамның пікірі бойынша жастар 
психикасына кері əсер тигізеді.  

Фильмдер көру, музыка тыңдау, компьютерлік ойындар ойнау жастардың санасына көбіне теріс 
əсерімен белгілі. Себебі, теледидар мен əлеуметтік желілердегі бар контент жастардың ой-санасының 
ширығуын қажет етпейді. Əлеуметтік желілер жастардың көп уақытын алады. Бос уақытты ұтымды 
пайдаланудың басқа көздеріне қарағанда жастар көбіне қарым-қатынасты электронды құрылғылар 
арқылу жүргізуді таңдайды. 

Жоғарыда айтылғандай, БАҚ жəне əлеуметтік желілер жастарға екі жақты əсер етеді. Біріншіден, 
бұқаралық ақпарат құралдары жастарға теріс əсер етуі мүмкін. Жастар бұқаралық ақпарат құралдарына 
тəуелді болады да, жақсы мен жаманның айырмасын анықтауда өзіндік шешімдер орнатады. Теледидар 
насихаттайтын қылмыстық өмір мен жеңіл олжа жастардың заңды елемеуіне əкелуі мүмкін. Мінез-
құлықтың өзгеруі, соның ішінде агрессивті мінез-құлықты насихаттау жастардың девианттылығын 
өршітеді. Ғаламторға тəуелділік жастардың басқа адамдармен тірі қарым-қатынас орнатуда 
қиыншылықтар туғызады.  

Əлеуметтік желілердегі бар трендтер жастарды жалқаулыққа бой алдыруға, үлкендерге құрмет 
көрсетуді ескі дəстүр ретінде қабылдауға, басқа адамдардың өміріне қызығушылықпен қарап, оның 
шынайылыққа жанаспайтындығына көз жеткізе алмауына, əділдік орнатуда заң үстемдігін емес көше 
заңдарының артықшылығын таңдауға итермелейді. 

Бұқаралық ақпарат құралдары жастардың құқықтық санасы мен құқықтық мəдениетіне терең əсер 
етеді. XXI ғасырдың төртінші билігіне айналған ақпаратты жеткізудің ғаламторлық əдісі білім мен 
ғылымның дамуына үлкен серпін берді. Кеңес үкіметінің өмір сүруін тоқтатумен қатар келген жаһандану 
үдерісі əлі қатаймаған бұрынғы одақ халқының санасына батыстық идеологияны енгізумен болды. Қазіргі 
жастар сол Кеңес билігі құлаған заманда өмір сүрген азаматтардың ұрпақтары болғандықтан, олардың 
тəрбиесінде Тəуелсіздік идеяларымен ұласқан патриоттық негіз бар болғанымен, демократияны дамыту 
саласында əлдеқайда алға ұмтылған елдердің ұрандары мен талаптары да бар. Өмірдің жаңа сапалы 
кезеңіне аяқ басқан Қазақстан экономикасы əлеуметтік салада сондай жеңістер байқата алмады. Саяси 
аренада өзін көрсетуге ұмтылған билік өкілдерінің ішкі əлеуметтік ортада тиімділігі байқалмады. 

Бұқаралық ақпарат құралдары туралы Қазақстан Республикасының 1999 жылғы 23 шілдедегі N 451 
Заңында: «бұқаралық ақпарат құралы – мерзiмдi баспасөз басылымы, теле-, радиоарна, киноқұжаттама, 
дыбыс-бейне жазбасы жəне интернет-ресурстарды қоса алғанда, бұқаралық ақпаратты мерзiмдi немесе 
үздiксiз бұқаралық таратудың басқа да нысаны» [1], деп анықталған. 

Бұқаралық ақпарат құралдары екі ғасыр бойы қоғамның пікірін қалыптастыруда. Олар адамдардың 
күнделікті əлеуметтік өміріне, экономикалық, мəдени, саяси жəне басқа да маңызды сұрақтарды шолуға 
қатысады. БАҚ өкілдері өздерінің көзқарасына сай шындықты қабылдау бағытында мықты жұмыс 
жүргізеді. Қоғамның бір бөлігі болып табылатындықтан олар технологиялық, экономикалық, əлеуметтік, 
саяси жəне мəдени жетістіктерді қалған қоғам мүшелеріне жеткізумен айналысады. 

Жастардың əлеуметтік желілер мен БАҚ көздерін білімнің бұлағы ретінде қабылдауының теріс 
жағын қарастыруды кейінгі ғылыми жұмыс тақырыбына қалдырдық. Негізгі мақсат БАҚ пен əлеуметтік 
желілердің (бұдан əрмен ƏЖ) жастардың құқықтары мен бостандықтарын қорғау арқылы құқықтық 
санасына оң ықпал ету жұмысын ашу. 

Жастардың жаңа ақпараттық заманда заманауи технологияларды қолдану арқылы бұған дейін 
көрмеген елдердің мəдениеті, тілі мен материалдық жетістіктерімен танысуы болашақ алдында даму 
перспективаларын ашуда. «Жастардың қажеттіліктері оны бұқаралық ақпарат құралдарына жүгінуге 
мəжбүр етеді. Бұл: 

- сыртқы əлеммен ақпараттық байланыс қажеттілігі; 
- ақпараттың тұрақты ағымы, ойын-сауыққа деген қажеттілік; 
- белгілі бір дəрежеде оған ұқсас, бірақ оған толық сəйкес келмейтін, алаңдату қажеттілігі 

(күнделікті істерден жəне қоршаған өмірдің күнделікті өмірінен кету) [2, 96 б.]. 
БАҚ пен ƏЖ демократияның күзетшісі жəне заңның белсенді сыншысы болды. Балаларға қатысты 

зорлық-зомбылықтың алдын-алу жолында олардың ролі ерекше. Хабардарлықты арттыру мен қажетті 
хабарларды арналар бетінде жəне əлеуметтік желілер парақшаларында ұсыну бұл жұмыстың бастамасы 
ғана. 

Бұқаралық ақпарат құралдары адамдардың көзқарасы мен мінез-құлқын қалыптастыруда да маңызды 
рөл атқарады жəне оларға əсер етеді. Балаларға қатысты зорлық-зомбылықтың нақты жағдайлары, 
зерттеу нəтижелері мен олардың БАҚ көздерінде жариялануын ерекше атап өткен жөн. БАҚ-ның 

балаларды қорлауға деген мұндай назары кейде балалар мен жастардың жағдайына қоғамдық, кəсіби 
жəне саяси ұстанымына оң əсер етеді. БАҚ-ның əсерін жетік түсіну жəне бұқаралық ақпарат құралдарын 
конструктивті түрде қалай пайдалану керектігін білу балалар, жастар жəне олардың отбасыларының 
мүдделерін қорғайтын институттар үшін маңызды болып табылады. 

БАҚ, оның ішінде теледидар жастар арасында ерекше танымал. Теледидар арналарының көптігі 
таңдау кеңдігін туғызады. Қызығушылығы мен қажеттіліктерін қанағаттандыруға бағытталған 
бағдарламалар мен жобалар жастардың мінез-құлқы мен жүріс-тұрысына ықпал етеді. Covid-19 
пандемиясының əлем елдерінде локдаун енгізіп, адамның бос уақытын өткізу таңдауын шектеуіне 
байланысты теледидардың ролі артты. «....егер ақпарат əр түрлі тарату құралдарымен көбейтілсе, онда, 
əрине, оны есте сақтау ықтималдығы жəне, мүмкін, кейінірек пайдалануы артады. Сондықтан, бұқаралық 
ақпарат құралдары өмірімізді бағдарлауға бейім мінез-құлық бейнелерін жасай алады» [3, 129 б.].  

БАҚ пен адам құқығы арасындағы қатынас екіжақты ықпалдың бар болғанымен сипатталады. Бір 
жағынан заң əрқашан қоғамда БАҚ-тың жұмыс істеуі үшін қажетті шеңберді қалыптастырса, БАҚ елдегі 
заңдардың орындалуы мен негізгі мақсатына жетуін қадағалайды. Құқықты қорғау мен қажетті 
артықшылықтар беруге міндетті заң, жастардың көзқарасына тек жанама əсер ете алады. Ол əсерді 
күшейту үшін БАҚ пен ƏЖ арасында кең ауқымды насихатты үнемі жүргізіп отыру қажет. 

Құқық пен міндеттер заң бетінде өте күрделі формада берілгендіктен, қарапайым адамдар түсінуге 
жеңіл құралдарды таңдайды. Ересек адамдар үшін ол жеке тəжірибе мен газет-журнал беттеріндегі 
ақпарат болса, жастар үшін БАҚ пен ƏЖ бірінші орында. «БАҚ-тың жеке тұлғаға жағымды əсері идеясы 
Я. Засурский, В. Иноземцев, А. Урсул, В. Ядов жəне т. б. еңбектерінде көрініс тапты. Зерттеушілер БАҚ-
тың жоғары психологиялық-педагогикалық əлеуеті бар деген пікірде» [4, 125 б.]. 

Əлеуметтік желілер де БАҚ құралдары тектес жастар арасында қарқынды түрде қолданылып келеді. 
Олар жастар өмірінің ажырамас бөлігіне айналуда. Кейбір жасөспірімдер үшін əлеуметтік медиа ерекше 
құнды. Себебі олар жастардың қажеттіліктерін өтейтін артықшылықтарды ұсына алады. Мəселен, 
əлеуметтік желілер арқылы жастар географиялық тұрғыда алыс орналасқан аймақтағы құрбыларымен 
сөйлесе алады. Əлемнің түрлі аймақтарындағы жаңалықтардан хабардар болу арқылы салыстыру 
мүмкіндігіне ие болған жастар құқық пен оның қорғалу деңгейі туралы шынайы ақпаратпен танысады. 

Статистикалық мəліметтерге сүйенсек Қазақстан жастарының басым көпшілігі құқық бұзушылық 
пен қылмыс туралы ақпаратты БАҚ пен ƏЖ арқылы алады екен. Сондықтан, бұл коммуникация 
құралдары арқылы берілетін ақпараттың тəрбиелік маңыздылығына ерекше көңіл бөлу қажет. Онымен 
қоса құқықтық ақпараттың анықтығы, шынайылығы мен тəрбиелік ролі жастардың құқықтық мəдениетін 
қалыптастыруда маңызды орын алады. Құқықтық мəдениеттің маңызды компоненті болып табылатын 
құқықтық сана да жастардың оқыған тыңдағанынан гөрі көргенінен, тəжірибесінен өткенінен 
қалыптасады.  

Құқықтық сана – қоғамда қалыптасқан жəне жастардың елдегі құқық деңгейіне көзқарасын білдіретін 
ойлардың, пікірлердің жəне өзіндік тəжірибелердің жиынтығы. Құқықтық сана құқықтық мəдениеттің 
қалыптасуына ықпал етеді. 

Құқықтық мəдениет жас тұлғаның елдегі заңның сақталуына қатысты көзқарасы ғана емес, ол оның 
осы заңды құрметтеуі. Біздің еліміз құқықтық мемлекет пен азаматтық қоғам құру жолын таңдағандықтан 
болашақ жастарының құқықтық мəдениетін қалыптастыруға тырысады. Егер жастар өмір сүріп жатқан 
қоғамда жалпы тəрбие мен заңдылықтын деңгейі жоғары болса, онда əрине одан туындайтын жастардың 
құқықтық санасы да жоғары болады. Яғни, əлеуметтік орта заңдылық пен құқықтық тəртіпті қалыптас-
тыратын вакуум. Құқықтық мəдениеттің деігейіне байланысты жас тұлға да қоғамда өзінің жүріс-
тұрысын, мінез-құлқын, қоғамның сұраныстарына жауабын анықтай алады. 

Құқықтық мəдениетті қалыптастыруда ақпараттың ролі зор болғандықтан, ол ақпараттың жастар 
қатарына əлеуметтік желілер мен БАҚ құралдары арқылы келетіндіктен олардағы контентті бақылап, 
негативті ой тудыратын құралдардың қызметіне тиым салу қажет. Республикада көрсетілуі тиіс 15 
теларнаның контенті жастарды қызықтырмайды. Оның орнына ғаламтор желісі арқылы келетін 
коммерциялық арналар мен əлеуметтік желілілерге жазылған жастар батыстық немесе американдық 
конткентке бейім. Сол себепті бұл арналардың бірқатарын шектеп бірқатарының алдына талап қою керек. 
Өз болашағымыздың санасын қорғау жолында мемлекет берік қадамдар жасауы қажет. 

Əлеуметтік желілердің қазіргі қоғамның басты дерті болып табылатын сыбайлас жемқорлықпен 
күрестегі орны ерекше. Қазіргі уақытта сыбайлас жемқорлыққа қарсы іс-қимыл мемлекеттің негізгі 
міндеттерінің бірі болып табылады. Əрине бұл міндет ұзақ стратегия мен тактиканы қажет етеді. 
Сондықтан жемқорлықпен күресті жастарды тəрбиелеуден бастау қажет.  

БАҚ құралдары қазіргі уақытта көбіне жемқорларды ұстау фактілері туралы ақпаратты немесе пара 
алу кезеңдеріндегі бейнематериалдарды жариялаумен айналысады. БАҚ құралдары мен ƏЖ-лер 
жастардың бұл қауіп-қатерге қарсы берік ұстанымын қалыптастыратын басты құрал. Сыбайлас 
жемқорлықтың адам өмірі мен қоғам тағдырына тигізер əсері туралы əсерлі бейнероликтер жастардың 
жемқорлыққа қарсы мəдениетін қалыптастыруда септігін тигізеді. 

Сыбайлас жемқорлыққа төзбеушілікті қалыптастыру мақсатында мемлекеттік арналарда халықтық 
ағарту жұмыстары жүргізіледі. Сонымен қатар, жастардың арасында танымал болған əлеуметтік желілер 
де осындай роликтерді көрсетуге, жемқорлықтың алдын-алуға арналған ақпаратты орналастыруға дайын.  

Дəстүрлі БАҚ-тардан басқа, ғаламтордағы əлеуметтік желілер сыбайлас жемқорлықтың алдын алу 
үдерісінде елеулі жəне маңызды құралдарға айналды. əлеуметтік желілердің бұл жердегі ұтымдылығы 
шекара мен кедергілерден азат болуы. Кез-келген нүктеден жер шарының басқа бір нүктесіне ақпаратты 
тасымалдауда əлеуметтік желілер алғашқы орында. 

Əлеуметтік желінің тағы бір артықшылықтарының қатарында білім беру мен пайдалы тəжірибемен 
алмасуды атауға болады. Көптеген ірі ғылыми орталықтар мен кітапханлардың өздерінің əлеуметтік 
желілерде парақшалары бар. Білім беру орталықтары да оқытуда маркетингтік механизмдерді ұтымды 
пайдалану үшін жастарға қызықты контентті əлеуметтік желіде ұсынады. Əлеуметтік желідегі ақпаратты 
дұрыс пайдаланудың арқасында жастардың білім толығып, мектептегі, университеттегі үлгерімі 
жақсарады. Мəселен, əлемге танымал Facebook əлеуметтік желісін қолданатын адамдардың 93,4%-ы 
жастар. Студенттердің көп бөлігі осы əлеуметтік желі мен оның қосымшасы болып табалатын Инстаграм 
желісін күніне 2,5 сағат уақытында қолданады. 

Əлеуметтік желінің пайдасын арттырып, зиянын азайту үшін оны қолданудың тиімді алгоритімін 
қалыптастыру қажет. Кейбір ғалымдардың зерттеулерінде отбасында кітап оқитын ата-ананың баласы да 
кітап оқуға құмар келеді. Сонымен бірге балаларды маңызды жəне пайдалы контентті оқуға үйрету жəне 
балаға бос уақыт беру арқылы қызығушылығын жоғалтпауға мүмкіндік береді. 

Əлеуметтанулық зерттеулер жүргізудің нəтижесінде əлеуметтік желілердің жеке тұлға көзқарасын 
қалыптастырудағы ролі мен Twitter, Facebook сияқты парақшалардың ақпараттық пайдалылығы 
анықталды. « Жастардың 70,6% əлеуметтік медианы жаңалықтар беттерін бақылау үшін пайдаланады, 
бұл əлеуметтік медиа жаңалықтар оқырмандарына/тұтынушыларына жаңалықтар парақтарын бақылауға 
жəне соңғы жаңалықтарды тікелей өз арналарында алуға мүмкіндік береді» [5, 130 б.]. 

Құқықтық сананың құқықтық əлеуметтенумен тығыз байланысы болашақ ұрпақтың ақпаратты 
іздестіру жолында микроорталарға жүгінуден байқалады. Отбасы мен қоғам мүшелері жастардың 
алғашқы құқықтары туралы ақпарат береді. Мəліметтердің толыққанды нұсқасын БАҚ құралдары 
арқылы алуға дағдыланған жастар ол құқықтар мен заңдардың орындалуы туралы жеке көзқарасқа ие 
болады. 

Пікірталас. 
Қазіргі əлемде біз БАҚ пен ƏЖ-мен тікелей қатынаста боламыз. Олар біздің күнделікті өмірімізді 

басқарып, мінез-құлық, дағдыларымызды қалыптастырады. Телеарналардан хабар көру, ғаламтор арқылы 
ақпарат алмасу, төлемдер жасасу, тауарлар мен қызметтер алу үйреншікті нəрсе. Қазіргі жастар өмірінде 
ƏЖ маңыздылығын асыра бағалау қиын. БАҚ құралдарының жастарға əсері туылған сəтінен өмір бойы 
жалғасады. Бүгінгі тағда БАҚ пен ƏЖ адамды тəрбиелеу функциясын өз мойнына алып, қоғамға жаңа 
адамды əкелуде. Олардың оң жəне теріс əсері туралы ғылыми еңбектер мен сол БАҚ құралдарындағы 
мақалалар саны бұл мəселенің өзектілігін танытады. 

БАҚ пен ƏЖ-дің пайдасы мен зиянын зерттеуде ғалымдар екі үдерісті бір-бірінен бөлмей 
қарастырады. Ондай əдістің маңыздылығы мен пайдасы зерттеу объектісі туралы нақты пікірді 
анықтауда. Байтерекова Л., Жилавская И.В., Сафиуллин Л.К., Камал А.М., Шынарбекова М.К., Киямова 
Л.У. тектес авторлар жастардың құқықтық санасына БАҚ жəне ƏЖ əсері туралы зерттеулер жүргізіп, 
мəселені шешуде өз үлестерін қосуда. 

Қорытынды. 
БАҚ жəне ƏЖ өсіп келе жатқан маңыздылығы қоғамдық сананы қалыптастыруда негізгі құрал 

ретінде алғашқы орынды иеленуін дəлелдейді. Ақпараттық технологиялардың құқықтық насихат 
жүргізудегі ролі мемлекеттік билік тарапынан жеткілікті қолданылмайды. Сыбайлас жемқорлық 
индексінің 97 орнын иеленген Қазақстан Республикасында адам құқығы мен оған қатысты барлық 
шаралар жастардың назарында. Мектеп табалдырығынан құқық бұзушылық əрекеттермен осы БАҚ пен 
ƏЖ арқылы таныс болған жас буынның кəмелет жасына толған сəтінде қоғам мен мемлекет туралы 
тұрақты көзқарасы қалыптасады. Ол көзқарастың қандай болатындығы тек мемлекеттің ішкі саясатта 

жүргізген шынайы реформаларына байланысты. БАҚ пен ƏЖ жұмысын цензурамен шектемей, олардың 
қызметіне тəрбиелік маңызы бар ақпараттарды жəне мағлұматтарды қосу қажет. Елдегі жемқорлықпен 
күрес мəселесін жəне əлеуметтік қолдау жұмыстарын қолға алған жағдайда ғана құқықтық сана өзгеріске 
ұшырайды. 

